
(16) Abu Hurairah radhiyallahu ‘anhu telah
meriwayatkan bahawa Rasulullah sallallahu ‘alaihi
wasallam bersabda:

Tidak dibenarkan hasad melainkan terhadap dua
golongan, pertama: orang yang Allah kurniakan
pengetahuan mengenai al-Quran lalu dia
membacanya pada malam dan siang hari hingga
didengari oleh jirannya, lalu jiran itu berkata:
Alangkah beruntungnya jika aku dikurniakan
dengan apa yang ada padanya. Kedua: orang yang
Allah kurniakan harta yang banyak, lalu dia
menghabiskan harta tersebut dengan cara yang
haq, hingga ada orang berkata: Alangkah
beruntungnya jika aku dikurniakan dengan apa
yang ada padanya, dan aku lakukan apa yang dia
lakukan.

Riwayat al-Bukhari.

(17) Ibn ‘Umar radhiyallahu ‘anhuma meriwayatkan
bahawa Rasulullah sallallahu ‘alaihi wasallam
bersabda:

Terdapat tiga golongan yang tidak merasa takut
dengan kengerian hari kiamat, dan tidak
menjalani hisab, mereka berada atas dataran misk
hingga semua makhluk selesai dihisab. Pertama:

Orang yang membaca al-Quran dengan tujuan
mencari redha Allah, bila dia menjadi imam solat,
para makmum redha dengannya. Kedua: Muazzin
yang selalu melaungkan azan solat dengan tujuan
mencari redha Allah. Ketiga: Hamba yang
menjaga hubungan baik antara dirinya dan
tuhannya, juga antara dirinya dan tuannya.

Riwayat at-Tabarani dalam al-Mu'jam al-Awsat
dan as-Saghir dengan isnad la ba'sa bihi, juga
dalam al-Mu'jam al-Kabir dengan lafaz yang
hampir sama, dengan tambahan: Ibn 'Umar
radhiyallahu 'amhuma mengatakan: Jika aku tidak
mendengarnya sendiri daripada Rasulullah sekali, dua
kali hingga beliau menyebut tujuh kali, nescaya
aku tidak akan menyebarkannya. Lafaz dalam al-
Mu'jam al-Kabir seperti yang ada dalam al-Jami'
as-Saghir: Tiga golongan di atas dataran misk
pada hari kiamat, mereka tidak merasa takut dan
tidak beredar melainkan setelah selesai hisab:
Orang yang mempelajari al-Quran lalu dia
melakukan giyam demi keredhaan Allah, orang
yang melaungkan azan lima waktu demi
keredhaan Allah dan ganjaran dari-Nya, dan
orang yang berstatus hamba abdi di dunia, namun
itu tidak menghalang dirinya daripada mentaati
Allah.

(18) Abu Hurairah radhiyallahu ‘anhu telah
meriwayatkan bahawa Rasulullah sallallahu
‘alaihi  wasallam pernah mengutus suatu
kumpulan yang agak ramai, namun sebelum itu
baginda menguji bacaan dan hafazan al-Quran
mereka, apabila tiba giliran seorang lelaki yang
paling muda dalam kalangan mereka, baginda
bersabda:

Apa yang engkau hafaz wahai fulan? Lelaki itu
menjawab: Saya hafaz surah sekian dan surah
sekian, termasuk surah al-Baqarah. Baginda
bertanya: Engkau hafaz surah al-Baqarah? Balas
lelaki itu: Benar. Maka baginda memerintahkan:
Pergilah ke tempat yang aku utuskan kamu, kamu
adalah pemimpin bagi kumpulan ini. Seorang
lelaki lain berkata: Demi Allah, tidak ada sebab
lain yang menghalang aku daripada mempelajari
surah al-Baqarah melainkan khuatir aku tidak
mampu membacanya dalam solat. Mendengar
itu, baginda pun bersabda: Pelajarilah al-Quran
dan bacalah ia. Perumpamaan al-Quran bagi
orang yang mempelajarinya lalu membacanya
semasa melakukan qgiyam, seperti bekas yang
penuh dengan misk, harumannya tersebar ke
semua penjuru. Bagi yang mempelajari al-Quran
dan tidak membacanya dalam qiyam, seperti
bekas yang dipenuhi misk namun ia tertutup rapat.

Riwayat at-Tirmidzi: katanya Hadith Hasan, dan ini
lafaznya. Juga diriwayatkan oleh Ibn Majah dengan
versi ringkas, dan Ibn Hibban dalam Sahihnya.

(19) ‘Abdullah bin ‘Amru radhiyallahu ‘anhu
meriwayatkan bahawa Rasulullah sallallahu ‘alaihi
wasallam bersabda:

Sesiapa yang membaca al-Quran, maka dia
seolah-olah mendekati darjat kenabian kecuali dia
tidak menerima wahyu. Tidak selayaknya
seseorang pembaca al-Quran menyombong diri
dan melakukan maksiat, sedangkan mulutnya
membaca Kalam Allah.

Riwayat al-Hakim: Sahih al-Isnad.

(20) Juga ‘Abdullah bin ‘Amru bin al-‘As telah
meriwayatkan bahawa Rasulullah sallallahu ‘alaihi
wasallam bersabda:

Puasa dan al-Quran memberi syafaat kepada
hamba. Puasa berkata: Wahai tuhan, aku
menyebabkan dia tidak makan dan minum di
siang hari, izinkanlah agar aku memberikannya
syafaat. Al-Quran juga berkata: Aku pula
menyebabkan dia tidak tidur pada waktu malam,
izinkanlah aku untuk memberikannya syafaat,
lalu kedua-duanya diizinkan.

Riwayat Ahmad dan Ibn Abi ad-Dunya dalam
kitab al-Ju’, at-Tabarani dalam al-Mu‘jam al-Kabir,
al-Hakim - dan ini lafaznya: katanya Sahih
mengikut syarat Muslim.

